
«ՀՀ քաղաքացիական դատավարության օրենսգրքում փոփոխություն և լրացումներ կատարելու մասին», «Գնումների մասին» ՀՀ օրենքում փոփոխություններ և լրացումներ կատարելու մասին», «Պետական տուրքի մասին» ՀՀ օրենքում լրացումներ կատարելու մասին» և  «Պետական կառավարման համակարգի մարմինների մասին» ՀՀ օրենքում փոփոխություն կատարելու մասին» ՀՀ օրենքների նախագծերի վերաբերյալ
	
Նախագծերի մշակումն իրականացվել է գնումների համակարգի բարեփոխումների     3-րդ փուլի շրջանակում:
	Առաջարկվող նախագծերի հաստատման նպատակն է կանոնակարգել արձանագրված ներքոհիշյալ երկու խումբ խնդիրները՝
· գնումների բողոքարկման համակարգի վերափոխում՝ հաշվի առնելով նաև ԱՀԿ պետական գնումների համաձայնագրով և ՀՀ-ԵՄ համապարփակ և ընդլայնված գործընկերության համաձայնագրով ՀՀ ստանձնած պարտավորությունների պահանջները.
· արտաքին աջակցությամբ իրականացվող ծրագրերի հաշվին գնումները ազգային ռեժիմով իրականացնելու պարագայում ռեսուրսների համախմբման և գործընթացները միասնական կանոններով կառավարելու հնարավորության ստեղծում, ինչը դրական ազդեցություն կունենա նաև պետական համակարգում նախաձեռնված բարեփոխումների գործընթացի վրա: 
Գնումների բողոքարկման համակարգի վերափոխում
Գնումների բողոքարկման հետ կապված հարաբերությունները սահմանված են «Գնումների մասին» ՀՀ օրենքով:
Համաձայն սահմանված կարգավորումների՝  
· բողոքարկումն իրականացվում է դատական և արտադատական կարգով: Արտադատական կարգով բողոքները քննվում են ՀՀ ֆինանսների նախարարությանը ենթակա գնումների հետ կապված բողոքներ քննող անձանց կողմից, որոնք նշանակվում են ՀՀ ֆինանսների նախարարի ներկայացմամբ՝ ՀՀ վարչապետի կողմից: Դատական կարգով բողոքների քննումն իրականացվում է դատարանների կողմից՝ ՀՀ քաղաքացիական դատավարության օրենսգրքով սահմանված ընթացակարգով: 
Ընդ որում անձն է որոշում բողոքարկումն իրականացնել դատական թե, արտադատական կարգով:
· բողոք ներկայացնելու հնարավորություն ունի յուրաքանչյուր անձ:
ԵՄ ՍԻԳՄԱ ծրագրի փորձագետների կողմից կատարված և 2019թ. մարտին հրապարակած ՞Հանրային կառավարման սկզբունքները. Հայաստան՞ ելակետային գնահատման զեկույցով  գնումների արտադատական բողոքարկման համակարգը ինստիտուցիոնալ առումով գնահատվել է ոչ անկախ և առաջարկվել է ապահովել բողոքարկման մարմնի, որպես ինստիտուտի, ինչպես նաև դրա անդամների լիարժեք անկախությունը և համապատասխանությունը ԱՀԿ գնումների համաձայնագրին և ՀՀ-ԵՄ համապարփակ և ընդլայնված գործընկերության համաձայնագրին:
Արտադատական բողոքարկման համակարգի, որպես ինստիտուտի, ինչպես նաև դրա անդամների լիարժեք անկախությունը հնարավոր է ապահովել ՀՀ Սահմանադրության  122 հոդվածով նախատեսված ինքնավար մարմին ձևավորելու միջոցով, տալով հնարավորություն այդ մարմնի կողմից կայացված որոշումները ևս դատական կարգով բողոքարկելու հնարավորություն: 
Արդյունքում՝ կամ պետք է ձևավորել ինքնավար մարմին կամ բողոքարկումը պետք է իրականացնել միայն դատական կարգով:
Գնման ընթացակարգի արդյունքների բողոքարկումներն ունեն բավականին ցածր ցուցանիշ: Օրինակ՝ 2017-2019թթ. ընթացքում կազմակերպվել է շուրջ 120 000 գնման մրցակցային ընթացակարգեր՝ ըստ չափաբաժինների: Նույն ժամանակահատվածում՝ հայտերի բացումից հետո ներկայացվել է շուրջ 500 բողոք: Մերժված բողոքները կազմել են շուրջ 45 տոկոս: Ներկայացված բողոքներից 73-ը ներկայացրել են գնման ընթացակարգի մասնակից չհանդիսացող անձանց կողմից: 
Հատկանշական է նաև, որ գործող կարգավորումները նախատեսում են, որ եթե բողոքարկվում է հրավերի, ներառյալ տեխնիկական բնութագրերի, պայմանները, ապա բողոքը պետք է ներկայացվի մինչև հայտերի ներկայացման վերջնաժամկետը լրանալը: Հիշյալ ժամանակահատվածում ներկայացվել է նման 76 բողոք, որից 32-ը չի բավարարվել:
Արտադատական կարգով ներկայացված բողոքի վերաբերյալ որոշումը կայացվում է առավեագույնը 30 օրվա ընթացքում:
Արտադատական բողոքարկման համար գանձվում է վճար՝ 30 000 դրամի չափով, որը բողոքը բավարարվելու դեպքում հետ է վերադարձվում այն ներկայացրած անձին: Դատական կարգով բողոքարկման դեպքում պետական տուրքի չափը՝ ընդահանուր իրավասության դատարան դիմելու համար կազմում է 4 000 դրամ, իսկ դատական ակտի վերադասության կարգով բողոքարկման դեպքում 10 000 դրամ:
Բողոքարկման նման ցածր ցուցանիշ ունենալու հանգամանքը պայմանավորված է ինչպես հայտերի գնահատման փուլում մասնակիցներին ձևական պահանջներով չծանրաբեռնելու (եթե հայտում արձանագրվում են անհամապատասխանություններ, ապա տրվում են դրանք շտկելու հնարավորություն), այնպես էլ որակավորման չափանիշների (որոնց սահմանման և գնահատման փուլում հնարավոր էր խտրական գործողությունների կատարում) փոխարեն որակավորման ապահովման ինստիտուտի կիրառման հանգամանքով: 
Հետևաբար կարելի է արձանագրել, որ նման կարգավորումների պարագայում բողոքներ, այդ թվում չբավարարված, ունենալը պայմանավորված է բողոքարկման իրավունքը չարաշահելու և գործընթացներն արհեստականորեն ձգձգելու հանգամանքով (գործընթացները երկարում են շուրջ 30 օրով): Միաժամանակ ցանկացած անձի բողոքարկման հնարավորության ընձեռումը գործնականում ևս հանգեցնում է իրավունքի չարաշահման դեպքերի: 
Այս հանգամանքը պատվիրատուին մոտիվացնում է նաև գնումները տարբեր պատճառաբանություններով իրականացնել ոչ մրցակցային եղանակով՝ ծրագրերի չկատարման կամ սահմանված ժամկետում չկատարման ռիսկերը նվազեցնելու անհրաժեշտությամբ պայմանավորված: Օրինակ՝ հրատապության հիմքով պայմանավորված մեկ անձից գնումների կատարման ծավալը 2018թ. կազմել է շուրջ 1,5 մլրդ. դրամ, իսկ 2019թ.՝ 16,5 մլրդ. դրամ:
Միաժամանակ այս հանգամանքով է պայմանավորված նաև դատական կարգով բողոքարկումների դեպքում որպես հայցի ապահովման միջոց՝ գործընթացի կասեցում չկիրառելու պայմանի սահմանումը, ծրագրերի կատարումը հնարավորինս չխաթարելու համար:
Հետևաբար նման փոքրաթիվ քանակի բողոքների պարագայում նպատակահարմար չէ բողոքների քննման համար ինքնավար մարմնի ձևավորումը: Գտնում ենք, որ լավագույն լուծումը բողոքարկումը միայն դատական կարգով իրականացումն է, դրա համար սահմանելով բողոքները հատուկ վարույթով քննելու ընթացակարգ, որոշակիացնելով բողոքարկման իրավունք ունեցող սուբյեկտների շրջանակը: 
Մասնավորապես, առաջարկվում է սահմանել, որ՝
· բողոքարկումն իրականացնել միայն դատական կարգով, բողոք ներկայացնելու հնարավորություն ընձեռելով միայն այն անձանց, որոնք յուրաքանչյուր կոնկրետ դեպքում բողոքով կհիմնավորեն իրենց իրավունքների և օրինական շահերի հնարավոր խախտման հանգամանքի առկայությունը.
· բողոքների քննման ընդդատությունը վերապահել Երևան քաղաքի ընդհանուր իրավասության դատարանին: Նշված դատարանի քննությանը հանձնելու առաջարկը միտված է գնումների հետ կապված գործերով դատավորների կարողությունների զարգացմանը և «քվազի-մասնագիտացված» դատարանի ձևավորմանը.
· դատարանը բողոքները քննում է հատուկ հայցային վարույթի ընթացակարգով և որոշումը կայացնում է բողոքը վարույթ ընդունելուց հետո 30 օրվա ընթացքում: Ընդ որում բողոքը վարույթ ընդունվում է այն ներկայացվելուց հետո եռօրյա ժամկետում: Բողոքը վարույթ ընդունելու մասին որոշումը և բողոքի վերաբերյալ կայացված վճիռը դատարանը հրապարակում է գնումների պաշտոնական տեղեկագրում.
· բողոքարկումն ինքնաբերաբար կասեցնում է գնման գործընթացը` բողոքը վարույթ ընդունելու մասին որոշումը հրապարակվելու օրվանից մինչև վեճի քննության արդյունքներով դատարանի կողմից կայացրած դատական ակտի ուժի մեջ մտնելու օրը (ուժի մեջ է մտնում հրապարակման պահից): Ընդ որում այն դեպքերում, երբ հանրային կամ պաշտպանության և ազգային անվտանգության շահերից ելնելով անհրաժեշտ է շարունակել գնման գործընթացը, դատարանը «պատվիրատուի ղեկավարի գրավոր միջնորդության հիման վրա կայացնում է գնման գործընթացի կասեցումը հանելու մասին որոշում, որը ևս հրապարակվում է գնումների պաշտոնական տեղեկագրում.
· վճիռը վերադասության կարգով բողոքարկվելու և նոր քննության ուղարկվելու դեպքում դատարանը չի կարող կիրառել հայցի ապահովման այնպիսի միջոց, որը կհանգեցնի գնման գործընթացի, գնման պայմանագրի կնքման կամ կատարման կասեցմանը.
· պատվիրատուի, գնահատող հանձնաժողովի գործողությունների (անգործության) և որոշումների բողոքարկման հայցային վաղեմության ժամկետը ՞Գնումների մասին՞ ՀՀ օրենքով նախատեսված անգործության ժամկետն է.
· մասնակիցներին ՞սև ցուցակում՞ ընդգրկելու որոշումը կկայացնի պատվիրատուի ղեկավարը և ընթացակարգը չկայացած հայտարարելու կամ պայմանագիրը կնքելուց հետո այն կներկայացնի լիազորված մարմին, որը ներկայացված որոշման հիման վրա մասնակցին կներառի ցուցակում. 
Միաժամանակ, ակնհայտ անհիմն բողոքների ներկայացումը և բողոքարկման իրավունքի չարաշահումը՝ ապահովելով բացառապես գնման գործընթացի արդյունքներով շահագրգիռ անձի բողոքարկման մատչելիության իրավունքի երաշխավորումը, կանխարգելելու նպատակով առաջարկվում է գնման ընթացակարգի արդյունքների բողոքարկման համար սահմանել պետական տուրքի առանձին շեմեր: 
Առաջարկվող շեմերի չափերը որոշելիս հիմք է ընդունվել օպտիմալ տարբերակը՝ գնման նախահաշվային արժեքի 1%, սահմանելով նաև առավելագույն շեմ: Կարծում ենք, որ  ցանկացած շեմ ընտրելը պայմանական է և գործնական կիրառման պարագայում է հնարավոր հանգել եզրակացության՝ դրանք բարձր կամ ցածր լինելու հանգամանքը գնահատելու համար: 
Արտաքին աջակցությամբ իրականացվող ծրագրերի հաշվին գնումները ազգային ռեժիմով իրականացնելու հնարավորության ձևավորում.
Ինչպես հայտնի է արտաքին աջակցությամբ իրականացվող ծրագրերի հաշվին գնումների կատարման ժամանակ կիրառվում են ազգային ռեժիմից տարբերվող ընթացակարգեր: Մասնավորապես խնդրահարույց է գնումների ընթացակարգերի կազմակերպման համար միասնական կանոններ չունենալու հանգամանքը, որը հանգեցնում է նաև դրանց կազմակերպման և կառավարման համար տարբեր մասնագիտական կարողություններ և աշխատանքային ունակություններ ունեցող մասնագետների անհրաժեշտության: Միասնական կանոնների բացակայությունը որոշակի բարդություններ է առաջացնում նաև գնման գործընթացների հնարավոր մասնակիցների համար: Արտաքին աջակցությամբ իրականացվող ծրագրերի հաշվին գնումները ազգային ռեժիմով իրականացնելու պարագայում կստեղծվեն ռեսուրսների համախմբման և գործընթացները միասնական կանոններով կառավարելու հնարավորություն, ինչը դրական ազդեցություն կունենա նաև պետական համակարգում նախաձեռնված բարեփոխումների գործընթացի վրա: Միաժամանակ Հայաստանի՝ ԱՀԿ պետական գնումների համաձայնագրին անդամակցությունը հնարավորություն է ընձեռում նշված գնումները ազգային ռեժիով իրականացնելու նախադրյալներ ստեղծելու համար:
Այս կապակցությամբ ՀՀ ֆինանսների նախարարության նախաձեռնությամբ Համաշխարհային Բանկի կողմից իրականացվել է գնումների ազգային օրենսդրության և ընթացակարգերի  ուսումնասիրություն, որի արդյունքում ներկայացվել է նոր սկսվող ներդրումային ծրագրերի իրականացման համար գնումների այլընտրանքային պայմանավորվածությունների իրականացման այն պայմանները, որոնք գնումների հետ հարաբերությունները կարգավորող իրավական ակտերում նախատեսվելու դեպքում հնարավոր կլինի քննարկել դրանց մասով ազգային ընթացակարգերի կիրառման հնարավորությունը:
Մասնավորապես նման հնարավորության կիրառումն ապահովելու նպատակով առաջարկվում է սահմանել, որ՝
· արտաքին աջակցությամբ իրականացվող ծրագրերի հաշվին գնման ընթացակարգերի դեպքում մասնակցի նկատմամբ չի կիրառվի ԵԱՏՄ երկրների գնումների մասին օրենսդրության համաձայն հրապարակված գնումների գործընթացին մասնակցելու իրավունք չունեցող մասնակիցների ցուցակում ներառված լինելու սահմանափակումը.
· մասնակցի վերաբերյալ կկայացվի ՞սև ցուցակում՞ ներառելու մասին որոշում, եթե վերջինս հրավերով (պայմանագրով) սահմանված ժամկետում չի վճարի հայտի կամ պայմանագրի ապահովման գումարները.
· Կառավարությունը կունենա իրավասություն սահմանելու այն դեպքերը, որոնց առկայության դեպքում ՞որակավորման ապահովման՞ փոխարեն պատվիրատուն իրավասու կլինի մասնակիցներին ներկայացնել որակավորման կոնկրետ չափանիշներին բավարարելու պայմաններ.
· արտաքին աջակցության տրամադրման փաստաթղթերով ընթացակարգերի կազմակերպմանը վերաբերող նախապայմանների առկայության դեպքում Կառավարությունը կունենա դրանց ապահովման նպատակով ընթացակարգերի կազմակերպման առանձնահատկություններ սահմանելու իրավասություն:
